Без тарихта эзлебез
(Шагыйрь, язучы, әкиятче, драматург Ләбиб Лерон белән очрашу кичәсе)

Гөлшат ШӘРИПОВА, 

Актаныш районы Пучы урта мәктәбенең тарих һәм җәмгыять белеме укытучысы
Кичәнең максаты. Ләбиб Леронның тормыш юлы белән танышу, аның иҗатына кызыксыну уяту, туган телгә, төбәккә, аның күренекле кешеләренә карата ихтирам, хөрмәт, горурлык, мәхәббәт хисләре тәрбияләү.
Җиһазлау. Язучының портреты, иҗатына багышланган китаплар күргәзмәсе, магнитофон язмасы, диск.
Зал бәйрәмчә бизәлә. Бәйрәмгә укучылар, укытучылар, Ләбиб Лерон чакырыла.

Укытучының кереш сүзе. Исәнмесез, килгән кунаклар! Исәнмесез, укучылар! Бүген безнең авылыбызда зур тантана – олы очрашу кичәсе. Без күренекле шагыйрь, әкиятче, драматург Ләбиб Лерон белән очрашабыз.

Кичә «Шушы яктан, шушы туфрактан без» дигән җыр белән башланып китә (Клара Булатова сүзләре, Рәис Нәгыймов көе). 

Шушы яктан, шушы туфрактан без,

Китә калсак үзгә бер якка,

Таллар җырлап, чишмәләре чыңлап,

Өянкеләр елап озата.

Шушы яктан, шушы туфрактан без,

Читтә йөрсәк шуңа күрәдер.

Чишмә чыңлап, өянкеләр елап,

Таллар җырлап төшкә керәдер.

Шушы яктан, шушы туфрактан без,

Шушы җиргә дәшеп кайтырга,

Таллар җырлап, чишмәләре чыңлап,

Өянкеләр зурлап чакыра. 

1 нче алып баручы.

Татарстан дигән Ватаным бар,

Татар дигән халкым бар минем.

Узганнардан түгел мин халкыма 

Киләчәктән урын барлыймын. 

2 нче алып баручы.

Анам теле – телләр теле,

Милләтемнең бердәнбере.

Син булганда без дә исән,

Син булганда без дә тере.

1 нче алып баручы.

Адаштырмас маягыбыз – мирас,

Юлда юлдаш туган телебез.

Туган телне, җирне сөйсәк кенә,

Якты булыр безнең көнебез. 

Чын йөрәктән чыккан серләребезне сөйләшер өчен, «Безгә язган бәхет безнеке...» дип исәмләнгән очрашуга килдек без.

2 нче алып баручы. Шагыйрь, әкиятче, драматург Ләбиб Лерон белән очрашу кичәбезне башлыйбыз. 

1 нче алып баручы.

И гамьле чак, гүзәл чак,

Самими чак – сабый чак.

Олыгайгач та күңелләрдә

Мәңге истә калыр чак.

Ләбиб Лерон 1961 елның 11 ноябрендә Мөслим районының Түреш авылында дөньяга килә. 1969 – 1979 елларда Актаныш районындагы Олыимән башлангыч, Югары Яхшыйның сигезьеллык мәктәпләрендә, Киров авылының урта мәктәбендә белем ала.

1979 елда Казан дәүләт университетының тарих-филология факультетына укырга керә. Аның журналистика бүлеген 1984 елда уңышлы тәмамлап, журналист һөнәре алып чыга. 

2 нче алып баручы. Хезмәт юлын «Яшь ленинчы» газетасы редакциясендә (хәзерге «Сабантуй» журналы) башлый. 1986 – 1988 елларда Татарстан Язучылар берлегендә СССР Әдәби фондының Татарстан бүлеге директоры вазифасын башкара. Берара Татарстан телевидениесенең балалар өчен тапшырулар редакциясендә эшләп ала. 1989 елның ноябреннән – «Салават күпере» журналында әдәбият-сәнгать бүлеге мөхәррире вазифасын башкара. 

1 нче алып баручы. Хәзерге вакытта ул – «Безнең мирас» журналының баш мөхәррире вазифасын башкара.

Ләбиб Лерон 1990 елдан СССР (Татарстан) Язучылар берлеге әгъзасы. 

2 нче алып баручы. Ләбиб Лерон әдәбиятның төрле жанрларында балалар өчен дә, өлкәннәр өчен дә бердәй актив яза. 

Татар халык биюе башкарыла.

1 нче алып баручы. Ләбиб Леронның «Чәпәләй белән Тәпәләй», «Аңгыра сарык җүләре» пьесалары Әлмәт театры сәхнәсендә куела, ә «Урмандагы тамаша», «Без барабыз бәйрәмгә» пьесалары Татарстан телевидениесеннән күрсәтелә. 
Театр түгәрәгенә йөрүче укучылар Ләбиб Леронның «Аңгыра сарык җүләре» исемле әкият-пьесасыннан өзек күрсәтә.

2 нче алып баручы. Ләбиб Лерон әдәбиятка үз сүзе, үз алымнары белән килә. Аның әкиятләре һәм шигырьләре шунда ук игътибарны җәлеп итә. 

Язучының «Эскәмия матай», «Шагыйрь бүре», «Балыклар да укый» дигән кечкенә күләмле әсәрләреннән эзекләр укыла.

1 нче алып баручы. Автор публицистик шигырьләрендә дә сизгерлеген югалтмый. Аның җор теллелеге, хөсетсез елмаюы бөтен китабы аша үтә. 

Пародияләрне, эпиграммаларны ул студент елларыннан ук яза башлый. Аларның күбесе «Күрше тавыгы», «Сөяксез тел» җыентыкларына кергән. 
2 нче алып баручы. 1990 елда аның «Күрше тавыгы» исемле китабы республика күләмендә уздырылган «Елның иң яхшы китабы» бәйгесендә икенче урынга лаек булды, ә «Ел китабы – 93» бәйгесендә «Тәгәрмәчле чана» җыентыгы беренче дәрәҗәдәге Диплом белән бүләкләнде.

“Бәхетле булыгыз” җыры яңгырый (Роберт Миңнуллин сүзләре, Резеда Әхиярова көе).

1 нче алып баручы. Ләбиб Леронның аерым әсәрләре рус теленә тәрҗемә ителгән. 1987 елда Мәскәүнең «Современник» нәшрияты бастырып чыгарган «Середина земли родной» дигән күмәк җыентыкта Ләбиб Леронның да бер бәйләм шигырьләре урнаштырылган.

2 нче алып баручы. Ләбиб Лерон – Татарстан Язучылар берлегенең Шәйхи Маннур (1994), Абдулла Алиш (2000), Фатих Хөсни (2006) исемендәге премияләр лауреаты. Татар әдәбиятын һәм сәнгатен үстерүдәге иҗади хезмәтләре өчен 2002 елда аңа Татарстанның атказанган сәнгать эшлеклесе дигән мактаулы исем бирелде. Ә 2007 елда шагыйрь Республиканың Муса Җәлил исемендәге премиясенә лаек булды.

1 нче укучы. 
Мәхәббәткә сусап йөргән чакта,

Чишмәсенә килеп юлыктым.

Йотылып – йотылып эчтем хисләрне,

Бар дөньяны шулчак оныттым.

2 нче укучы.

Тормышта да шулай – 

Буш урын юк.

Күрсәт кенә чүт-чүт саксызлык,

Игелекне таптап сыта-сыта,

Калкып чыга өскә явызлык.

Язучының «Әбием, әнием, мин» исемле хикәясе укыла. 

3 нче укучы:

Ышанмагыз, әйдә, мәңге ышанмагыз,

Мәкер, ялган җир йөзендә юк ул диегез.

Юлдаш итеп матурлыкка ышанычны,

Гомер буе сөегез һәм сөелегез!

1 нче алып баручы. Без – кешеләр – бу җиргә сөяр-сөелер өчен, гаилә корып, балалар үстерер өчен туабыз. Кешелек шулай дәвам итә. Әле бездән соң да, буыннан-буынга матур җырларыбыз, күркәм эшләребез күчеп барыр. Кеше исемен йөртүче затның бу тормышта якты эзе, матур җыры калырга тиеш бит!

IX сыйныф укучылары вальс бии.

Мәктәп директорының чыгышы тыңлана. 

«Әниемнең җылы кочагы» (Мөнир Мазунов сүзләре, Әнвәр Бакиров көе) исемле җыр башкарыла.

Алга таба язучы Ләбиб Леронга сүз бирелә. Ул татар әдәбиятның бүгенге торышы, язучылар алдында торган бурычлар турында сөйли, укучыларның күп төрле сорауларына җавап бирә.

2 нче алып баручы. 

Җиргә мәңгелеккә килмәгәнбез,

Кадерен беликче җир-суның!

Җир-су кадерен белеп яшәүдәдер,

Бар мәгънәсе кеше булуның. 

1 нче алып баручы. 

Җиргә мәңгелеккә килмәгәнбез,

Кадерен беликче дуслыкның! 

Дуслык – иң шәфкатьле йолдызы ул,

Кеше күңелендәге офыкның.

2 нче алып баручы. 

Бердәмлек, дуслык, татулык – 

Безнең өчен кирәк һәммәсе.

Күкләр аяз булсын, 

Илләр тыныч булсын,

Әнә шулар тормыш мәгънәсе.

Кичә «Пучы җыры»н (Дамир Гарифуллин сүзләре, Илдар Шәмсемөхәммәтов көе) тыңлау белән тәмамлана.
